
ზოროასტრიზმი ყაჯართა, ფაჰლავიანთა და თანამედროვე ირანში 

ყაჯარული პერიოდი

ირანელ ზოროასტრელებს განსაკუთრებული ძნელბედობის ჟამი ყაჯართა მმართველობის დროს დაუდგათ. აღა მაჰმად ხანის ბრძანებით, ბევრი მათგანი მოკლეს ან აზერბაიჯანში გადაასახლეს. ამ პერიოდში ცეცხლთაყვანისმცემელთა დევნამ უფრო ფართო და სასტიკი ხასიათი მიიღო. მათ თავს ესხმოდნენ ქუჩებში და კლავდნენ, მკვლელები კი დაუსჯელები რჩებოდნენ. იტაცებდნენ ზოროასტრელ გოგონებს და ძალით ათხოვებდნენ მუსლიმებზე. ცეცხლთაყვანისმცემლები ითვლებოდნენ უწმინდურებად და მათ ეკრძალებოდათ მუსლიმთა საზოგადოებაში გამოჩენა. ქალაქ იაზდში ასეთი წესი იყო: ზოროასტრი ვალდებული იყო, ეტარებინა თასი, რომელსაც მუსლიმის სახლში სტუმრობისას ფეხქვეშ დაიდებდა, რათა ხალიჩა არ დაებინძურებინა. 
ზოროასტრიზმის მიმდევრები ყველა სფეროში განიცდიდნენ დისკრიმინაციას და გამონაკლისი არც ჩაცმულობა იყო. მათ ეკრძალებოდათ ტრადიციული შარვლის, მოსასხამის, ქუდის, თეთრი სამოსის, ან ზოროასტრიზმთან ასოცირებული ნებისმიერი ნივთის ტარება. ყაჯარები მათ აიძულებდნენ, ეტარებინათ უსახური ყვითელი სამკერდე. ამ დისკრიმინაციისა და ჩაგვრის ფონზე ბევრმა ზოროასტრელმა დატოვა ირანი და თავი ინდოეთს შეაფარა. დღეს ძირითადად თავმოყრილი არიან გუჯარათის და მაჰარაშთას პროვინციებში. კულტურული და ლინგვისტური თვალსაზრისით, ისინი ყველაზე ახლოს დგანან იაზდელ და ქერმანელ ზოროასტრელებთან და ლაპარაკობენ დარიზე. ყაჯართა მმართველობის პერიოდში ბევრმა ზოროასტრელმა ფორმალურად მიიღო ისლამი, მაგრამ ფარულად ცეცხლთაყვანისმცემლად დარჩა. ასეთ მძიმე პირობებში არსებობამ და თვითგადარჩენის ინსტინქტმა ირანის ზოროასტრული თემი ძალიან ჩაკეტილი გახადა. 

ფაჰლავიანთა მმართველობა

ცალკე უნდა აღინიშნოს ფაჰლავიანთა დინასტიის მმართველობის ხანმოკლე პერიოდი, როცა ზოროასტრული თემი ირანული ნაციონალიზმის სიმბოლოდ იქცა. რეზა ფეჰლევის დროს (1925-1941) გატარდა მთელი რიგი რეფორმები ზოროასტრელთა სასარგებლოდ. 1925 წელს რეზა შაჰმა გააუქმა მათ წინააღმდეგ დაწესებული რეგულაციები. ფაჰლავიანთა დინასტიის მეფეები დიდ პატივს სცემდნენ ისლამამდელ ირანს და, შესაბამისად, ზოროასტრიზმი, როგორც არაბობამდელი ირანის უმნიშვნელოვანესი სიმბოლო, მათი განსაკუთრებული ყურადღების ცენტრში მოექცა. ირანის ჟურნალ-გაზეთებში რეგულარულად იბეჭდებოდა ზოროასტრიზმის სადიდებელი სტატიები, წინარეისლამური ირანული დინასტიების ქება. რეზა ფეჰლევის კორონაციაზე დამზადდა ლითოგრაფია, სადაც ახალი მეფე ზარათუშტრასთან ერთად აქემენიდი მეფეების - კიროსისა და დარიოსის - გვერდით არის გამოსახული. თეირანის უნივერსიტეტში 1934 წლიდან ისწავლებოდა ავესტა, ზოროასტრული ფილოსოფია და ეთიკა. ინტენსიურად იკვლევდნენ ფალაურ ტექსტებს. ფეჰლევიანთა ეპოქაში შენობებს ამკობდნენ ზოროასტრული სიმბოლიკით, ემბლემებით. ოფიციალურად შემოიღეს მზის კალენდარი. ახალი წელი აღინიშნებოდა ძველი ზოროასტრული ტრადიციული წესებით. 

მაგრამ ისლამური რევოლუციის შემდეგ რელიგიური უმცირესობების უფლებები კვლავ საფრთხის ქვეშ დადგა. ბევრმა ზოროასტრელმა დატოვა ირანი და წავიდა ემიგრაციაში ამერიკაში, კანადასა და დიდ ბრიტანეთში.   
ზოროასტრიზმი თანამედროვე ირანში
2012 წლის მონაცემებით, ირანში ცხოვრობს 25271 ზოროასტრელი, მაგრამ მათი რაოდენობა თანდათანობით მცირდება, რასაც ჩაკეტილი ცხოვრების წესი, ქორწინების განსაკუთრებული შეზღუდვები და შობადობის დაბალი მაჩვენებელი განაპირობებს. ისინი ცხოვრობენ, ძირითადად, დიდ ქალაქებში - თეირანში, ქერმანში, იაზდში და აქვთ საკუთარი ტაძრები და სკოლები. იაზდში ქურუმებმა ჩამოაყალიბეს საკრებულო, რომელსაც სათავეში დასთურან დასთური უდგას. მიუხედავად იმისა, რომ ბევრი მათგანი საკმაოდ შეძლებულია, მათ მაინც ზევიდან უყურებენ და ამცირებენ. 
ირანის ქალაქები - იაზდი და ქერმანი ძველი დროიდან იყო ზოროასტრიზმის ცენტრი. 1878 წლის აღწერილობით, ქერმანში 1341 ზოროასტრული ოჯახი ცხოვრობდა. იაზდი გაშენებულია ნახევრად უდაბნოს ზონაში და აქ მუდამ არსებობდა წყლის პრობლემა. პირველი ევროპელი, რომელმაც იაზდი მოინახულა და ქალაქით აღფრთოვანდა,  იყო მარკო პოლო. სხვა მოგზაურები იაზდს ახასიათებდნენ, როგორც მიუდგომელ ციხესიმაგრეს. დღეს, ათასწლეულების შრომის შედეგად, იაზდი ირანის ერთ-ერთი ოაზისია. მის ცენტრში მდებარეობს ზოროასტრული მოქმედი ტაძარი, ქალაქის განაპირას კი - ზოროასტრული საკულტო ნაგებობების ნაშთები, ხოლო მთაზე ე.წ. დუმილის კოშკია. იმის მიუხედავად, რომ ქერმანისა და იაზდის ზოროასტრელებს ჰქონდათ ერთი რელიგია, მათ სარწმუნეობრივ სწავლებებში გარკვეული სხვაობა შეინიშნება. მაგლითად, იაზდში კულტმსახურების დროს ყოველთვის იყურებიან აღმოსავლეთით - მზის ამოსვლის მხარეს, ხოლო ქერმანში - ჩრდილოეთით. ყველა ზოროასტრელის სახლს ჰქონდა სპეციალური ოთახი, სადაც წმინდა ცეცხლი ინახებოდა. იგი განკუთვნილი იყო რელიგიური რიტუალებისთვის და მასში არავინ იძინებდა. ქერმანის ზოროასტრული ტაძრები შენდებოდა გამოუწვავი აგურით. ეს გუმბათოვანი ნაგებობები განლაგებული იყო მთავარ ქუჩაზე. შენობის სამხრეთი კარი გადიოდა გადახურულ დარბაზში, სადაც სწავლობდნენ ზოროასტრელთა შვილები.
XIX-XX საუკუნეების მიჯნაზე ირანში გაუქმდა ზოროასტრელებისთვის ქვეყნიდან გასვლის კანონი, რამაც ზოროასტრ ახალგაზრდებს ინდოეთსა და ევროპაში გამგზავრების და იქ განათლების მიღების საშუალება მისცა. ხდება შედარებით შეძლებული ზოროასტრელები თეირანში მიდიოდნენ და იქ ფუძნდებოდნენ. ღარიბი ზოროასტრელებიც ხშირად მიდიოდნენ სამსახურის საძებნელად დიდ ქალაქებში. მდიდარ ირანელ მუსლიმებს ისინი ძირითადად ბაღების მოსავლელად აჰყავდათ. XX საუკუნის დასაწყისში ზოროასტრელთა მდგომარეობის უკეთესობისკენ შეცვლის მანიშნებელია ის ფაქტი, რომ მუსლიმის მიერ ერთი ზოროასტრელი ვაჭრის მკვლელობის შემდეგ შიიტების უმაღლესი რელიგიური წარმომადენელი ირანის ისტორიაში პირველად თანაგრძნობის წერილს უგზავნის ზოროასტრ მობედს და ჰპირდება, რომ მკაცრად დასჯის დამნაშავეს. ეს ფაქტი ადასტურებს შიიტური სამღვდელოების დამოკიდებულების შეცვლას ზოროასტრული უმცირესობის მიმართ.
XX საუკუნის დასაწყისში ირანის კონსტიტუციით ზოროასტრელები რელიგიურ უმცირესობად იქნა აღიარებული და მეჯლისში ასირიელთა, სომეხთა და ებრაელთა მსგავსად  5 ადგილი გამოეყოთ. კონსტიტუციის მიხედვით, მათ საკუთარ საკულტო ტერიტორიებზე რელიგიური წესების თავისუფლად აღსრულების  გარანტია მიეცათ. მეჯლისში ზოროასტრელთა პირველი დეპუტატი იყო ქეი ხოსროვ შაჰროხი. ის ამ პოსტს 30 წელი იკავებდა და ამ ხნის განმავლობაში თავისი თემის განვითარებისთვის ბევრი რამ გააკეთა. მან მიაღწია, რომ თვეების დასახელებებად ზოროასტრული სახელები აღედგინათ. მის დროს გამეფდა რეზა შაჰ ფეჰლევი და შაჰისა და დეპუტატის მიზნები ირანის ნაციონალური სიამაყის აღდგენის საქმეში თანხვედრაში მოვიდა. 

დღევანდელ ირანშიც ზოროასტრელთა უფლებებს კანონი იცავს, მაგრამ გაეროსა და სხვა საერთაშორისო ორგანიზაციების ანგარიშებით, ირანი რელიგიური უმცირესობებისადმი დამოკიდებულების კუთხით  საუდის არაბეთთან და სუდანთან ერთად ერთ-ერთ ყველაზე არატოლერანტულ ქვეყნად მიიჩნევა. აქედან გამომდინარე, გასაკვირი არაა, რომ ზოროასტრელები დღესაც ტოვებენ ირანს და მთელ მსოფლიოში მიმოფანტულ ზოროასტრელთა თემებს უერთდებიან. 
